
 

 

 

 

 

           

 

 

ᑐᓴᒐᒃᓴᑦ 
 

2016−ᒥ ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᒻᒥᒃ ᐅᔭᒥᒃᑕᐅᔪᒃᓴᓂᒃ 

ᓂᕈᐊᒐᒃᓴᓐᖑᖅᑎᑦᑎᓂᖅ 
 

ᐃᖃᓗᐃᑦ, ᓄᓇᕗᑦ (ᒪᐃ 31, 2016) - ᒪᓕᒐᓕᐅᕐᕕᖕᒧᑦ ᐅᖃᖅᑎᒋᔭᐅᔪᖅ ᐊᒻᒪ 

ᐃᒃᓯᕙᐅᑕᕆᔭᐅᔪᖅ ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᒻᒧᑦ ᖃᐅᔨᒪᔨᑕᑦ ᑲᑎᒪᔨᖏᓐᓄᑦ, 

ᔪᐊᔾᔨ ᖁᓚᐅᑦ, ᐅᓪᓗᒥ ᓇᓗᓇᐃᖅᓯᖅᑲᐅᔪᖅ ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᒻᒥᒃ 

ᐅᔭᒥᒃᑕᐅᔪᒃᓴᓂᒃ ᓂᕈᐊᒐᒃᓴᓐᖑᖅᑎᑦᑎᓂᖅ ᒪᑐᐃᒃᑲᓐᓂᕐᓂᕋᖅᖢᓂᐅᒃ. 

 

ᔭᓄᐊᕆ 1, 2010−ᖑᑎᓪᓗᒍ, ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᑦ ᐱᖁᔭᕐᔪᐊᖓ 

ᐊᑐᓯᒋᐊᓚᐅᖅᒪᔪᖅ.  ᑖᓐᓇ ᐃᓕᓴᖅᓯᔾᔪᑦ ᑐᕌᒐᖃᖅᑎᑕᐅᕗᖅ “ᐃᓕᓴᕆᔭᐅᖁᓪᓗᒋᑦ ᐃᓄᐃᑦ 

ᐃᑲᔪᖅᓯᒪᓪᓚᕆᒃᑐᑦ ᐱᖅᑯᓯᑐᖃᖅᑎᒍᑦ, ᐃᓅᓯᒃᑯᑦ ᐅᕝᕙᓘᓐᓃᑦ ᑮᓇᐅᔭᓕᐅᕋᓱᐊᕐᓂᒃᑯᑦ ᓄᓇᕗᒻᒥ.”  

ᑖᓐᓇ ᐃᓕᓴᖅᓯᔾᔪᑦ ᓄᓇᕗᒻᒥ ᐃᓕᓴᖅᓯᔾᔪᑎᓕᒫᓂ ᖁᕝᕙᓯᖕᓂᖅᐹᖑᔪᖅ, ᐊᒻᒪ ᐃᓇᖏᖅᓯᓪᓗᓂ 

ᐃᓘᓐᓇᖏᓐᓂᒃ ᐃᓕᓴᖅᓯᔾᔪᑎᓕᒫᓂᒃ, ᐅᔭᒥᖕᓂᒃ ᐅᕝᕙᓘᓐᓃᑦ ᓴᖅᑲᕐᒥᖕᓂᒃ ᑐᓐᓂᖅᑯᑕᐅᓯᒪᔪᓂᒃ 

ᐅᕝᕙᓘᓐᓃᑦ ᓄᓇᕗᑦ ᒐᕙᒪᒃᑯᓐᓂᓐᖔᖅᑐᓂᒃ.  

 

ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᒻᒧᑦ ᖃᐅᔨᒪᔨᑕᑦ ᑲᑎᒪᔨᖏᑦ ᐅᔭᒥᒃᑕᐅᔪᒃᓴᓂᒃ 

ᓂᕈᐊᒐᒃᓴᓐᖑᖅᑎᑕᐅᔪᓂᒃ ᐃᓱᒪᒃᓴᖅᓯᐅᕈᑎᖃᖃᑦᑕᖅᐳᑦ ᐊᒻᒪ ᐊᑐᓕᖁᔭᓕᐅᓲᖑᓪᓗᑎᒃ ᓄᓇᕗᑦ 

ᑲᒥᓴᓇᖓᓐᓄᑦ, ᑖᓐᓇ ᐃᓕᓴᖅᓯᔾᔪᒻᒥᒃ ᐸᐸᑦᑎᔨᐅᒐᒥ.  ᖃᐅᔨᒪᔨᑕᕆᔭᐅᔪᑦ ᑲᑎᒪᔨᖏᓐᓄᑦ 

ᐃᒃᓯᕚᖃᑕᐅᕗᖅ ᓄᓇᕗᑦ ᒪᓕᒐᓕᐅᕐᕕᐊᑕ ᐅᖃᖅᑎᖓᑦ, ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑦ 

ᐃᖅᑲᖅᑐᐃᔨᕐᔪᐊᖓᑦ ᐊᒻᒪ ᓄᓇᕗᑦ ᑐᓐᖓᕕᒃᑯᑦ ᐊᖓᔪᖅᑳᖓᑦ. 

 

ᓂᕈᐊᒐᒃᓴᓐᖑᖅᑎᑦᑎᔾᔪᑏᑦ ᑲᑲᑎᕆᐊᓖᑦ ᐱᔭᐅᔪᓐᓇᖅᑐᑦ ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑏᑦ 

ᑎᑎᕋᕐᕕᖏᓐᓂᑦ ᐊᒻᒪ ᒪᓕᒐᓕᐅᕐᕕᐅᑉ ᐃᑭᐊᖅᑭᕕᖓᓐᓂ ᐱᔭᐅᔪᓐᓇᖅᖢᑎᒃ ᐅᕘᓇ 

www.assembly.nu.ca.  ᓂᕈᐊᒐᒃᓴᓐᖑᖅᑎᑦᑎᔾᑏᑦ ᐱᔭᐅᔪᓐᓇᖅᑐᑦ 5−ᒧᐊᕋᓱᐊᕐᓂᖓᓄᑦ 

ᐱᐊᔪᐊᓂ, ᐊᐅᒡᒍᓯ 31, 2016−ᒧᑦ ᑎᑭᓪᓗᒍ.  ᑕᒪᑐᒪᓂ ᐊᕐᕌᒍᒥ ᐅᔭᒥᒃᓯᓛᖅᑐᑦ 

ᐱᓕᕆᑦᑎᐊᕐᓂᖅᐹᖑᓂᑯᕕᓂᕐᓂᒃ. 

 

ᐅᓪᓗᒥᒧᑦ ᑎᑭᖢᒍ, 12 ᐃᓄᐃᑦ ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᑎᓂᒃ 

ᐅᔭᒥᒃᑕᐅᓯᒪᓕᖅᑐᑦ ᐃᑲᑦᑐᕆᓚᐅᕐᓂᖏᓐᓄᑦ ᑕᖅᑲᒃᑯᓄᖓ ᐃᓄᖕᓄᑦ ᐊᒻᒪ ᓄᓇᖅᑲᑎᒥᖕᒧᑦ, 

ᐱᓐᖑᐊᕐᓂᒃᑯᑦ, ᐃᓕᓐᓂᐊᕐᓂᓕᕆᓂᒃᑯᑦ, ᐅᖃᐅᓯᕐᓂᒃ ᓴᖅᑭᔮᖅᑎᑦᑎᒃᑲᓐᓂᕋᓱᖕᓂᒃᑯᑦ, ᐅᒃᐱᕐᓂᒃᑯᑦ 

ᓯᕗᒃᑲᖅᑕᖅᑎᐅᓂᖏᓐᓄᑦ ᐊᒻᒪ ᐱᓯᓂᓯᓂᒃ ᐱᕙᓪᓕᐊᑎᑦᑎᒃᑲᓐᓂᕋᓱᖕᓂᖏᓐᓄᑦ. 

“ᑲᑎᒪᔩᑦ ᓂᕆᐅᒃᐳᑦ ᓄᓇᕗᒻᒥᐅᑦ ᓂᕈᐊᒐᒃᓴᓐᖑᖅᑎᑕᐅᔪᑦ ᐃᓱᒪᓴᖅᓯᐅᕈᑕᐅᓂᐊᕐᓂᖏᓐᓂᒃ,” 

ᑕᐃᒪᓐᓇ ᐅᖃᓚᐅᖅᑐᖅ ᐅᖃᖅᑎ ᖁᓚᐅᑦ. 

-30- 

 

ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᔪᓐᓇᖅᑕᐃᑦ ᐅᓇ: 

ᔮᓐ ᑯᐊᒃ, ᒪᓕᒐᓕᐅᕐᕕᖕᒧᑦ ᑎᑎᕋᖅᑎ 

ᐊᒻᒪ ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᒻᒧᑦ ᖃᐅᔨᒪᔨᑕᑦ ᑲᑎᒪᔨᖏᑕ ᑎᑎᕋᖅᑎᐊ 

ᐅᖄᓚᐅᑖ: (867) 975-5000 


